
    XX ғасырдың басында жерін ,ұлтын қалтқысыз сүйгені үшін елінен жырақта өмір  сүрген алаш арыстарының бірі – Мұстафа Шоқай. Бүкіл саналы ғұмырын ұлтының тәуелсіздігі үшін күреске арнаған Мұстафа Шоқай өмірінің соңғы сәттеріне дейін Қазақстан мен Түркістанның қоғамдық-саяси өмірін жан-жақты әрі терең зерттеп, осы мәселелер жөнінде ғылыми-танымдық және саяси қолданбалы еңбектер қалдырды. Соның бірі «1917 жыл туралы естеліктер», «Яш Түркістан» (1929-1939 ж.ж) журналында жарияланған ғылыми-зерттеу еңбектері күні бүгінге дейін маңызын жойған жоқ. Бүгінгі күні олар еліміздің ұлт-азаттық қозғалысы тарихының аса маңызды дерек көздерін құрайды.

     «1917 жыл туралы естеліктерінде»  М.Шоқай 1917 жылғы қос революция тарихына, олардың Қазақстан мен Түркістанға тигізген  ықпалы жөнінде  салиқалы талдаулар жасаған. Қос революция аралығындағы өлкенің қоғамдық-саяси  өмірінің ерекшеліктері, ұлттық тәуелсіздік идеясының пайда болуы және оны жүзеге асырудағы қиыншылықтар, Түркістан (Қоқан) автономиясының  құрылуы мен күйреуінің тарихы, ұлт-азаттық қозғалысқа тән әр түрлі ағымдар, уақытша  үкімет пен жергілікті ұлттық-демократиялық  интеллигенцияның арақатынастары, буржуазияшыл  демократия  мен пролетариат диктатурасының саяси  формасы болған кеңестердің  текетірестері мен қарулы қақтығыстары туралы саяси-тарихи тұрғыда аса білгірлікпен саралайды. 1917 жылдың  бірінші жартысындағы  жағдайға баға бере келіп, Мұстафа Шоқай: «Тәуелсіздікке  деген ұлттық ынта мен талпыныстың,  олардың әлеуметтік-экономиялық және қоғамдық-саяси негізі болмаса, шын мәнінде  азаттыққа қол жеткізу мүмкін емес» деген ой түйеді. 


Сонымен қатар М.Шоқайдың тарихи мол мұрасы "Яш түркістан" (1929-1939 жж) журналында1 жарияланған еңбектері 1998 жылы жеке жинақ болып шықты.


Осы жинақта М.Шоқайдың 230-дан аса мақалалары басылған. Солардың ішінен біздің мақалаларымыздың тақырыбына сәйкес келетін кейбір еңбектерді дерек көзі ретінде қарастырсақ:


"Біздің жол" атты мақаласын талдау арқылы оның еңбектірінің басты мақсатын анықтауға болады. Осы мақаланың негізгі ойы, халқымыздың ұлттық тәуелсіздік жолындағы талаптарын және ұлт-азаттық қозғалыстың үнін бүкіл әлемге таратып, ұлт-азаттық қозғалыстың жақын арадағы және стратегиялық міндеттерін көрсетеді. Мақаланың тағы бір басты ойы тәуелсіздікті жақтау болғандықтан, «құтылу үшін күресуден басқа жол жоқ» деген идеяны баса көрсету болып табылады. Бұл идеяны іске асыру үшін "Жас Түркістан" журналын шығарып, соның беттерінде өз мақалаларын жариялап отырды.

         М.Шоқай   еңбектерінде    Қазақстанның   Совет дәуірінде экономикалық бостандығының болмағандығы, мемлекеттік жоспардың Москвадан бекітілуі, оның жергілікті экономикаға қаншалықты тиімді, тиімсіз екенін Кеңес үкіметінің ескермегендігі айтылады. Мысалы, "Түркістанда мақта төңірегіндегі күрес"2 деген еңбегінде, кеңес үкіметінің атамекенімізде мақта егісін кеңейтуге барынша күш салып жатқан саясаты, патшалық Россия заманындағы отаршылдық саясатымен теңестіріледі. Осы саясатты сынай келе, М.Шоқай былай деп жазады: "Түркістан халқының қаны мен жанына пара-пар дәнді дақылдарды суармалы жерінен ығыстырып шығаруда. Осылай етіп орыс үкіметін шетелдің ықпалынан құтқаруды көздесе, екінші жағынан Түркістан халқын орыс бидайына тәуелді етіп, оны күн көріс тұрғысынан орыс империализмінің шынжырына байлап-матап, орыстың мәңгілік құлына айналдырмақ".

Осы еңбекте Түркістан халқы басқаларының мүддесі үшін өз өмірін қауіпке байлайтын ешбір іске кіріспегені жөн, өз азығы өз жерінен табылады, басқаларының саяси ойына өмірін тігіп араласудан басын арашалап қалуды және халкымыз өздерінің ұлттық күқығына байланысты шаруашылық мәселелеріне немқұрайлы қарай алмауы керек деп, бұл саясаттың түпкі мақсатын көрсетіп, тәуелді болудан сақтандырады.

М.Шоқай еңбектерінің көпшілігі кеңес үкіметінің ұлттық саясатының мәнін ашуға арналған. Осы орайда жазылған мақаласының бірі «Түркістандағы жергіліктендіру қандай мазмұнды қамтиды?»-деп аталады3.Осы еңбегінде автор, "большевиктердің "жергіліктендіру" дегені басқару істерінің барлығын жергілікті халық өкілдеріне беру, ұстату емес, бүл ұлттық шовинизмнен туатын ой, жергіліктендіру деген сөз, үкімет мекемелерін жергілікті халыққа жақындату. Мұндай жақындатуға жергілікті халықтың тілін үйрену арқылы орыстардың өздері де қол жеткізе алады" - деген большевиктердің қызыл сөздерге боялған үгіт-насихатының мәнін ашып керсетеді. "Орыс тепкісіндегі Түркістанның ұлттық қозғалыстарынан жеңілмес үлтшылдық" мақаласында М.Шоқай былай дейді: ...Шығыс халықтарының "азаттығы" үшін жаны ашығансып келген болшевиктер біздің әлсіздігімізді пайдаланып біраз істер тындырды, өз алдына тәуелсіз өмір сүрмек болған Түркістан сынды өлкелерді қанды соғыс арқылы қайтадан Мәскеуге тәуелді етіп, ұлы орыс үстемдігін орнатты. Біздер үшін осы қайғылы оқиғаны большевиктер орыс ұлтының "адамгершілік міндетін" өтеуі деп атайды.

Түркістан автономиясын 1918 жылы қызыл әскердің күшімен кұлатып, большевиктер Түркістан ұлтшылдарына қарсы қанды жорық бастаған шақта М.Шоқай шетелге эмиграцияға кетуге мөжбүр болды. Шетте жүріп-ақ жастарға елдің тәуелсіздігі жолында күресу үшін білім алудың қажеттілігін баса көрсетіп, ХХ-ғасырда жаңа сапалы мәдениетке бет түзеген азаматтың көшіне еруді мақсат етеді. Халқымыздың табиғи ұлтшылдығы - дейді М.Шоқай, патшалық Россияны алаңдатқан сияқты бүгінде кеңестік Россияны шошытып отыр. Алайда қандай зұлымдық істесе де, ұлтшылдық (елін сүю) идеясын өшіре алмайды, өйткені ол халқымыздың жаны мен жүрегі, ұлтымыз өмір сүрсе, ол да бірге өмір сүреді деп М.Шоқай жастары "Біз Түркістан жастары сол үшін де "оптимиспіз" және бостандық күніміздің жақындап келе жатқанына шын жүректен сенеміз" деп ұран тастайды.

Осы еңбектердің мазмұнынан халқымыз үшін саяси экономикалық, рухани саладағы тәуелсіздіктің қаншалықты құнды екенін түсініп, сол үшін үнемі күресу керектігі оның өмірлік мақсаты болғанын көреміз.

"Түркі елі" идеясын жалғастырушы, бұл ұғымның тарихи шындық және өмірлік сұраныстан қажеттілік екенін терең түсінген, сол идеяға барлық өмірін арнаған ұлы күрескер М.Шоқай өзінің "Кеңестік Орта Азия федерациясынан, Түркістан ұлттық тәуелсіз мемлекетіне" деп аталатын мақаласында жеке кеңестік республикалардан Орта Азиялық республикалардың федерациялық одағын ерекше бағалайды4. Біздің мақсатымыз, - дейді ол,-"...бөлінбейтін біртұтас Түркістан. Біз келешекте Түркістанымызды бөлінбес біртұтас ұлттық мемлекет түрінде көргіміз келеді" деп кеңестік билікке қарсы ұлттық тәуелсіздік туын көтерді.

М.Шоқай өз еңбектерінде болъшевиктер өкіметінің шексіз билікке ұмтылып, ешқандай оппозицияға жол бермей отырғанын жазады. Ол өзінің "Кеңестер билігіндегі Түркістан" атты5 еңбегінде, қазан революциясын Туркістан халықтарының "үлкен қуанышпен" қабылдады деген кеңес баспасөз беттеріндегі пікірлердің жалған екенін ашып көрсетеді. Оның өз сөзімен айтар болсақ... "пролетариатсыз" және "пролетариат" деген тапты ешкім естімеген Түркістанда Мәскеу "Пролетариат диктатурасын" жария етті, бұл "орыс пролетариатының диктатурасы". Бұдан елімізде орнаған кеңестік биліктің халықтық сипатына сенбегені байқалады, коммунистік идеяның ұлтымыздың негізгі ұлт-азаттық мүддесінен алшақ тұрғанын түсіне білді.

Осы ойын өзінің "Большевизм-түрікшіліктің жауы"6 деген мақаласында жалғастыра келе, былай деп жазады: "Мәскеу большевиктері біздің ұлттық рухымызды өшірумен ғана шектелмейді,ол бәрінен бұрын біздің өзімізге түрікшілдікті ең жексұрын, ең залалды нәрсе етіп көрсетуге тырысады". Оның ойынша Түрікшілдік деген ұғым Түркістан халықтардың тәуелсіздігін, олардың мемлекеттік тұтастығын білдіреді.

М.Шоқайдың тұтас және еркін Түркістан идеясы (большевиктік өкіметке ұнамады. Сондықтан И.Сталин М.Шоқайдың сыншыл  мақалаларына кеңестік баспасөз бетінде әсіресе "Ақ жол" журналында жарияланатын дерек болып отыр деп бұл органды  және ол өмірден өтіп кеткенге дейін оған қарсы сын айту тоқталмады.

Оның Алаш мүшелерімен байланыс жасауы мүмкін деп 1927-1930, 1930-1932 жылдары Алаш қозғалысының жетекші тобын тұтқынға алып сот процесі болады.

Алайда, М.Шоқай большевиктердің Түркістандағы, Қазақстандағы жүргізіп отырған территориялық-әқімшілік бөлуін, әлеуметтік өзгерістермен келіспей, оларды сынауды жалғастыра берді. Оның пікірі бойынша большевиктер "бөліп тастап билей бер" деген ұлы державалық саясатты жалғастырып отыр. Бұндай пікірге ол большевиктер билігі бүкіл елге орнап, олардың Орта Азия, Қазақстанда 20-30 жылдары іске асырған жер-су реформасы, мемлекеттік мекемелерді жергіліктендіру, байлар меншігін конфискациялау, қазақтарды отырықшылдық тұрмысқа көшіру, коллективизация саясаттарының қандай жолдармен іске асып жатқанын кеңестік баспасөз бетіндегі материалдарды сараптау арқылы түсіне білді.

Кеңестер өкіметі тіпті атамекеніміз Түркістан есімін өзгертпек болады, және большевиктер халқымыздың тарихи аты "Түрік" деген атпен аталуына тиым салып, ұлыстарға бөлшектеп тастауды көздейді деп сынай келе, ол былай дейді: "Түркістанда ұлтымыздың өзіне тән рухани әлемін суалтып, оның орнына орыс пролетариатының рухын орнатпақ болды. Ұлттық рухсыз ұлт тәуедсіздігі болу мүмкін бе? Тарих ондайды көрген жоқ та, білмейді де. Ұлт-азаттығы - ұлттық рухтың нәтижесі. Ал ұлттық рухтың өзі ұлт азаттығы мен тәуелсіздігі аясында өсіп дамиды, жеміс береді. Ресейдегі жүйе түрікшілдікке жау болатын себебі, міне, осыдан".

М.Шоқайдың осы тарихи ой-пікірінің көрегендігі соншалықты, 70 жыл бойына ұлттық рухымызға зор нұқсан келтірілді. Автордың қорқынышы, қаупі, іс жүзінде дәлелденді, ол айтқандай ұлттық рух жойылып кетудің аз-ақ алдында қалды,тек бүгін тәуелсіз Қазақстан кезеңінде сол әлсіреген шала-жансар рухты котеруге мүмкіндік туды.

М.Шоқай өзінің "Түркістанның бақытсыздығы және одан құтылудың жолы"7,  "Ұлттық  зиялы"8 деген еңбектерінде "соғыс коммунизм және жаңа экономикалық саясат жылдарындағы істелген шаралар,оның ауыр талаптары,ұжымдастыру,орыс эмигранттарының қазақ даласына әкелудің салдарынан елдегі «Ұлттық большевиктер»,"партияның сара жолына" сенімсіздікпен қарай бастады,қарсыласу қозғалысы басталды деп жазды.Бұл, дейді ол,Түркістан халқының қарсыласу ұлттық мүддені түсіне бастауынан туды.Алайда біздің халқымыздың бақытсыздығы сол большевиктік төңкеріс біздің әлі ұйымдасып үлгермеген балаң кезімізде  іске асты.

Большевиктер өкіметінің саясатын одан әрі сынай келе М.Шоқай, халқымыз мұндай қорлыққа шыдамай ,көтеріліске аттанды,бірақ бұл күрес нәтижеге жете алмайды,жеңіске жету жолы қарулы күресті партия,үкімет аппараттары ішіндегі күрестермен байланыстырулары керек.Ол үшін өздерінің ұлттық тәуелсіздік жолында Ресейге қарсы күресіп жатқан басқа да халықтардың күресімен ұластыру керек.Басқа жол жоқ,тек осылай еткенде ғана бостандыққа ,тәуелсіздікке жету мүмкін болады деп жазды.Өзінің тәуелсіздік үшін күресудің жолдары туралы идеясын ол былай жалғастырды.Ұлт зиялылары халық бұқарасын біріктіріп,жат үстемдіктің езгісінен құтқару,өз еліне ие ету мақсатына жету үшін бағдарлама жасауы керек деп ұлт зиялыларының миссиясын көрсетіп береді.Шет елде оқып жатқан жастарға үміт артады,олар ұлттық мұраттың не екенін біліп,сол жолда еңбек етсе екен деп тілейді.Оның сол кезде айтқан ойларынан бүгінгі ұлт зиялылары да сабақ алса, М.Шоқай сияқты елінің өміріндегі басты проблемаларды шешуге үлестерін қосары сөзсіз.

М.Шоқайдың осы шағын мақалада қарастырған еңбектерінің негізгі идеясы,халқымыздың бақыты мен гүлденуі тек тәуелсіздік арқылы келеді.Сол үшін жастарды,жерлестерін көзіңді аш,халқыңның болашағы үшін болатын күрестерге әзірлен деген аманат шақыру идеялары басым.Оның асыл арманы, тәуелсіздік ұраны 1986 жылы желтоқсанда қазақ жастарын азаттық жолындағы күреске шығарды десек артық айтқандық емес.

Қорыта айтқанда, М.Шоқайдың біз қарастырған еңбектерінің мазмұны бай,олар Қазақстанның ХХ ғасыр тарихын оқып білуде мол дерек бола алады.Ол елімізде орнаған кеңестік биліктің отаршыл сипатын танып,оны сынай білді. 

М.Шоқай Кеңес Одағында , оның құрамдас бөлігі Қазақстан мен Түркістанда, әкімшіл-әміршіл тоталитарлық жүйенің қалыптасып, бел алған  кезеңін тайға таңба басқандай айқындап береді.

